
PEMUDA DAN WANITA UMNO SETUJU TIADA PERTANDINGAN JAWATAN

    KUALA LUMPUR, 18 Jan (Bernama) -- Pergerakan Pemuda dan Wanita Umno
bersetuju dengan cadangan Majlis Tertinggi (MT) supaya jawatan Presiden dan
Timbalan Presiden UMNO tidak dipertandingkan pada pemilihan parti Mei ini.
    Datuk Seri Abdullah Ahmad Badawi yang mempengerusikan mesyuarat MT Umno
di sini malam ini berkata persetujuan itu dinyatakan oleh kedua-dua ketua
pergerakan berkenaan pada mesyuarat berkenaan.
    "Ketua Pergerakan Pemuda Umno dan Ketua Pergerakan Wanita Umno telah
memaklumkan kepada MT bahawa kedua-dua pergerakan ini membuat keputusan
untuk menerima nasihat dan pandangan MT berkaitan dengan pemilihan bagi
jawatan Presiden dan Timbalan Presiden parti supaya tidak diadakan
pertandingan," katanya.
    Majlis Tertinggi UMNO pada mesyuarat 3 Jan lepas mencadangkan supaya
tidak ada pertandingan bagi kedua-dua jawatan itu.
    Perdana Menteri Datuk Seri Dr Mahathir Mohamad menjadi presiden UMNO
sejak 1981 manakala Abdullah, yang juga seorang daripada tiga naib presiden
Umno, menjalankan tugas-tugas timbalan presiden parti sejak setahun lepas.
    Jawatan timbalan presiden Umno menjadi kosong berikutan pemecatan Datuk
Seri Anwar Ibrahim pada Sept 1998.
    Perhimpunan Agung UMNO akan berlangsung pada 11, 12 dan 13 Mei ini dan
10 Mei bagi Perhimpunan Pemuda dan Wanita.
    Mesyuarat MT malam ini dipengerusikan Abdullah yang menjalankan
tugas-tugas Timbalan Presiden kerana Dr Mahathir kini sedang bercuti di
luar negara.
    Ini merupakan mesyuarat MT kali kedua pada bulan ini.
    Pada sidang media itu juga Abdullah ditanya mengenai kenyataan bekas
timbalan perdana menteri dan timbalan presiden Umno Tun Abdul Ghafar Baba
bahawa lebih elok jika jawatan Presiden dan Timbalan Presiden Umno
dipertandingkan pada pemilihan parti Mei ini.
    "Semua kita telah beri pandangan masing-masing dan perkara itu hanya
cadangan tambahan daripada salah seorang pemimpin Umno. Perbincangan akan
berterusan," kata Abdullah.
    Ghafar ketika ditemui pemberita hari ini berkata kedudukan presiden dan
timbalan presiden parti akan lebih kukuh jika ianya disokong secara
langsung oleh anggota-anggota parti sendiri serta tiada masalah jika Dr
Mahathir dan Abdullah terus menerajui parti.
    Abdullah juga mengumumkan pemecatan keanggotaan seumur hidup dua
anggota parti dan pemecatan tiga anggota daripada parti.
    Mereka yang dipecat keanggotaan seumur hidup ialah Usaili Alias yang
bertanding sebagai calon parti Keadilan untuk kerusi Dewan Undangan Negeri
Bota di Perak, dan Mohd Azmi Lop Yusoff yang bertanding sebagai calon Pas
untuk kerusi negeri Bandar di Terengganu.
    Tiga yang dipecat ialah Azmi Salleh dan Mohamad Embong dari Terengganu
yang mengisytiharkan keluar daripada parti dan menyertai Pas serta Datuk
Syed Omar atau Abu Bakar Abdullah juga dari Terengganu kerana berkempen
untuk Pas.
    Sebanyak 64 anggota dari bahagian Sepang pula diberi surat tunjuk
sebab, katanya.

